
	المشهد (1/ح/1 )                                                 نهار / داخلى 

استقبال فندق راقى

	ـ بعض الرواد يدخلون ويخرجون وينتشرون فى باحة الفندق الواسعة الراقية المزينة والى ذلك 
	
	

	ـ موظف الاستقبال( وسيم)فى حوالى الثلاثين جنتل مان الذي يقف بجوار زميلة له (ساره) جميلة  وراء كونتر الاستقبال وبشيء من القلق وهو يتطلع الى  موظفة العلاقات العامة ( نهى) التى تتقدم نحوه 
	وسيم
	اتأخرتى ليه يا انسة نهى .. الطيارة اللى جايه من امريكا .. باقى على وصلها نص ساعة 

	ـ وهى ترتدي يونفورم جميل خاص بالفندق جاكت على مكرو جيب
	نهى
	انا جاهزة .. فين السواق ؟

	ـ يدخل السائق 
	السائق
	انا اهو .. على اهبتة الإستعداد

	ـ وسيم  يناولها  لوحة  عليها  اسم الزبون المهم  القادم 
	وسيم
	دا اسم الزبون الفى اى بى .. زبون هاى اوى 

	ـ وهى تتناول منه اللوحة 
	نهى
	طبعا .. حاجذين له الجناح الملكى00هو انا بروح استقبل اى زباين 00ولا ايه ياسى وسيم 

	
	وسيم
	معاكى افضل عربية ليمزين عندنا

	
	نهى
	اد كدا الزبون مهم

	
	وسيم
	رجل اعمال امريكى00 من اصل مصرى

	
	نهى
	 طب سلام .. يالا يا اسطى يحيى 

	ـ تخرج نهى نحو باب الاستقبال حيث يسبقها السائق يحيى 
	
	


قـــــــــــــــــــــــــــــطع

	المشهد ( 2/ح/1)                                                 نهار / خارجي 

الساحة أمام مطار القاهرة الدولي

	- لقطة عامة لواجهة المطار وما حوله00

ـ سيارة متواضعة شاهين موديل تسعين تدخل مسرعة جدا حتى تتوقف فى المكان المخصص ويقودها شاب ( حازم) فى حوالى السابعة عشر 
	
	( صوت محرك السيارة  )

	ـ ينزل من السيارة كل من حازم  ووالدته ( منى ) فى حوالى الاربعين وشقيقته (هدى) في حوالى الثامنة عشر وهى فتاة جميلة شيك وكذلك والدتها التى تبدو فى ابهى صوره وهم سعداء يتقدمون نحو باب صالة الاستقبال والانتظار فى المطار 
	
	

	ـ من اتجاه اخر تدخل سيارة ليموزين يقودها سائق الفندق يحيى التى تجلس الى جواره نهى وتتوقف السيارة عند باب الخروج من صالة المطار 
	
	

	ـ تنزل نهى وهى تحمل اللوحة التى عليها اسم الزبون وتدخل صالة الانتظار 
	
	

	ـ تدخل منى وهدى وحازم وهم سعداء فى شوق وانتظار عزيز لهم 
	
	


قـــــــــــــــــــــــــــــطع

	المشهد ( 3 / ح / 1 )                                           نهار / داخلى 

صالة الانتظار بمطار القاهرة الدولى

	
	
	

	ـ تدخل من الباب كلا من منى وهدى وحازم تجاه لوحة الاعلان ويتطلعون الى موعد طائرة والدهم وحيث حركة المطار المزدحمة فهو موسم عودة المعارين فى الخليج وغيرهم 
	
	

	
	هدى
	كويس الطيارة على وصول 

	
	منى
	طب تعالى نقعد لغاية لما توصل بالسلامة

	
	هدى
	ايه يا ماما مش مشتاقة ليه ولا ايه  

	
	منى
	بنت .. وبعدين

	ـ يجلسون على الكراسى مى انتظار قلق
	
	

	ـ نهى تتقدم نحو صالة خروج القادمين الذين ينهون اجراءات الدخول وترفع اللوحة التى عليها اسم الزبون المكتوب عليها سامى قاسم رفعت بالعربية والانجليزية
	
	

	ـ بعض القادمين يدخلون الى صالة الاستقبال
	
	

	ـ نهى ترفع اللوحة فى وجه القادمين وعلى اللوحى بادج فندق سميراميس 
	
	

	ـ من بين القادمين يدخل رجل وجيه جداً ( سامى) فى حوالى االعقد الرابع جينتل مان ومعه فتاة ابنته ( نيفين ) فى حوالى العشرين فى قمة الجمال والشياكة والملابس الجنس المتحررة جدا حتى انها تسحر عيون الجميع منهم حازم الذى يفتن بها باشتهاء 
	حازم
	اية ده 00مش ممكن 

	ـ نيفين تنظر الى اسم  والدها على اللوحة التى تحملها نهى 
	منى 

حازم

نيفين
	ولا00

فى ايه يا ماما 00اصلها شديدة قوى

موظفة الفندق يا بابا 

	
	سامى
	آه

	ـ يتقدم سامى ونيفين نحو نهى 
	
	

	ـ نهى تقرأ بسرعة انه القادم نحوها هو سامى
	نهى
	ولكم مستر سامى 

	
	سامى
	اهلا

	ـ تبتسم نهى التى لا تصدق انه يتكلم العربية 
	نهى
	اهلا بيك وحمدالله على السلامة 

	
	سامى
	الله يسلمك 

	ـ الى نيفين بأبتسامة وترحيب
	نهى
	اهلا وسهلا بالانسة 

	ـ تسير نهى باسطحابهما نحو الخروج 
	
	

	ـ منى وحازم وهدى يتطلعون الى ذلك الرجل الجينتل وهذه الفتاة الجميلة والتى تلفت نظر جميع المنتظرين 
	
	

	
	حازم
	هى دى البنات ولا بلاش 

	-وهى تتطلع الى نفسها باعجاب وزهو وتفاخر حيث فستانها الجميل الشيك الذى لا يظهر من مفاتنها الا القليل 
	هدى
	انا احلا .. امال ايه 

	-وهى تتطلع اليها بزهو وتفاخر
	منى
	طبعا .. هو فى حد زيك 

	ـ يسمع صوت المذيعة الداخلية وهى تقول وصلت الطائرة القادمة من البحرين الى ارض المطار 
	ص0 المزيعة
	الان  وصلت الطائرة  القادة من الامارات الى ارض المطار بسلامة الله

	- تقوم منى سعيدة وهدى وحازم وهم فرحين يمشون تجاه الباب الذي يدخل منه القادمون 
	
	


قـــــــــــــــــــــــــــــطع

	المشهد ( 4/ ح/ 1 )                                       نهار / خارجى 

الساحة امام مطار القاهرة الدولى

	ـ نهى تفتح باب السيارة الليموزين حتى يركب سامى بترحاب وابتسامة عمل.. 
	
	

	ـ سامىوهو يتطلع الى كل شىئ 00الناس 00المكان المبانى 0 فهى المرة الاولى الت ياتى فيها الى مصروكزا ابنته يركبان السيارة 
	
	

	ـ نهى تركب الى جوار يحيى 
	
	

	ـ تنطلق السيارة بالسرعة المتاحة 
	
	

	ـ من باب الخروج من باب المطار حيث يخرج ( عبد العزيز ) فى حوالى الستين والشعر الابيض يضرب بشعر رأسه وهو يحتضن ابنه حازم فى سعادة بالغة ويمسك بيده الاخرى ابنته هدى 
	
	

	
	حازم
	الف حمدالله على سلامتك يا بابا

	
	عبد العزييز
	الله يسلمك يا حبيبى 

	
	حازم
	ثوانى اجيب العربية 

	
	هدى
	وحشتنا يا بابا 

	ـ وهو يتطلع الى زوجته منى 
	عبد العزيز
	وانتم اكثر يا حبيبتى .. عامله ايه يا منى يا حبيبتى  

	
	منى
	الحمد لله 

	
	عبد العزيز
	العيال عاملين معاكى ايه 

	ـ يدخل حازم بالسيارة التى يقودها ويتوقف أمام والده 
	
	

	ـ عامل الحقائب يرفع يضع الحقائب فى شنطة السيارة 
	
	

	ـ يركب الجميع وتنطلق السيارة 
	
	


قطــــــــــــــع

	المشهد ( 5/ ح/ 1 )                                    نهار / خارجى

أمام فندق راقى

	ـ لقطة سريعة لواجهه الفندق حيث الحركة رائجة من والى الفندق 
	
	

	ـ ثم الى الشا رع حيث تدخل سيارة الليموزين والتى يركب بها سامى ونيفين فى الكرسي الخلفى .. بينما تركب نهى الى جوار السائق 
	
	

	ـ سامى ونيفين يتفرجان من خلال النوافذ الى شوارع القاهرة والنيل 
	
	

	ـ تدخل السيارة حتى تتوقف امام باب الفندق وسرعان ما تنزل نهى التى تفتح الباب لنيفين حتى تنزل 
	
	

	ـ بينما يجرى السائق يفتح الباب لسامى حتى ينزل 
	
	

	ـ نهى تفتح لهما ذراعها باتجاه بابا الفندق ويدخلون 
	
	

	ـ االسائق يفتح شنطة السيارة يستخرج الحقائب 
	
	


قطــــــــــــــــــــــــــــع

	المشهد ( 7/ ح / 1 )                                             نهار / دخلى 

الاستقبال بالفندق الراقى

	ـ نهى تقود سامى ونيفين وتدخل بهما تجاه الاستقبال فى وسط بعض الرواد 
	
	

	ـ وسيم  الذى يقف خلف كونتر الاستقبال ما ان  تدخل نيفين وتقع عينه عليها حتى ينبهر بها ويخرج عن سلوك عمله باهمال زبون حيث يتركه لزميله وهو يأخذ يتطلع الى نيفين بانبهار كأنه لم يرى مثلها من قبل 
	
	( مؤثر موسيقى )

	ـ نهى تسلم جوازات سفر سامى ونيفين وتقدمها الى وسيم الذي يرحب بهما 
	وسيم
	هلو00 ولكم ولكم 

	
	سامى
	اهلا

	ـ نهى تشير الى وسيم وهى ترى وسيم مشغول بنيفين
	نهى
	هات الكارت .. كارت السويد رقم تسعوميه 

	- يقاطعها بغلاسة ويكمل
	وسيم
	وتسعين .. حافظوا

	ـ يقدم وسيم الكارت الخاص بالباب الى نهى التى تصحبهم تجاه المصاعد وسامى منبهر بروعة استقبال الفندق الواسع المبهر 
	
	

	ـ ويلحق بهما حامل الحقائب والذي يتناوله منه خدام الغرف 
	
	

	ـ نيفين ترسل نظرة سريعة باتجاه وسيم وتدخل الى المصعد حيث تسبقها نهى 
	نهى
	اتفضلوا

	ـ ثم الى عامل المصعد 
	نهى
	الدور الثلاثين

	ـ يغلق باب المصعد 
	
	


قـــــــــــــــــــــــــــــطع

	المشهد ( 7/ ح / 1 )                                     نهار / داخلى

الكريدور بين الغرف بالفندق

	ـ يفتح باب المصعد 
	
	

	ـ تخرج نهى وتفتح يدها الى سامى ونيفين باتجاه الكوريدور الطويل وتمشى امامها حت تصل الى رقم الجناح تسعومية  وتسعين حيث مكتوب على الباب 
	نهى
	اتفضلوا

	ـ نهى تضع الكارت وتفتح به الباب وتقف الى جوار الباب
	نهى
	اتفضلوا .. من اجمل السويدات اللى عندنا 

	ـ نهى تقدم الكارت الخاص بالباب
	نهى
	اتفضلى الكارت

	ـ تتسلمه منها  الكارت ويدخلان الى الباب
	نيفين
	سانكس 

	ـ يدخل حامل الحقائب
	
	


قـــــــــــــــــــــــــــــطع

	المشهد ( 8/ ح /1 )                                            نهار/ خارجي

السويد الملكي بالفندق

	ـ سامى ونيفين يدخلان من باب السويد وهما منبهران غير مصدقان ان يكون فى مصر هذا الفندق وهذا المكان الذى يطل على النيل ومرتب ترتيب فائق ومزين بأطباق الفاكهة والشيكولاتة والحلويات الغربية والشرقية 
	
	

	ـ يدخل حامل الحقائب يضع الحقائب 
	حامل الحقائب
	تحب حضرتك ادخل الشنط فى اى غرفة 

	ـ لا يزال عامل الحقائب يتوقف ينتظر 
	    سامى
	خلاص سبهم .. استنا

	ـ سامى يقدم مبلغ من المال بالدولار الى عامل الحقائب 
	
	

	
	سامى
	شكراً

	ـ سامى ونيفين يتجولان فى السويد حيث به صالون وفراند تطل على النيل وبابان لحجرتان يفتح بمفتاحهما ويطلان منها 
	
	

	
	سامى
	ها تخدى انهى غرفة 

	
	نيفين
	اللى على النيل 

	
	سامى
	الاتنين بيطلوا على انيل 

	ـ نيفين تحمل حقيبة وتدخل بها تجاه غرفة 
	
	

	ـ سامى يحمل شنطة ويدخل بها تجاه غرفة اخرى 
	
	


قـــــــــــــــــــــــــــــطع

	المشهد (9/ ح / 1 )                                     نهار / داخلى 

الاستقبال بالفندق الراقى

	ـ وسيم وهو يقف خلف كونتر الاستقبال والاستقبال يعج بالزبائن والرواد ومع ذلك يبدوا وسيم شاردا فتلمحه زميلته (ساره ) وتداعبه 
	سارة
	ايه ؟ .. رحت لفين يا استاذ

	ـ وكأنه يحدث نفسه وهو هائم 
	وسيم
	حتت بنت .. مش ممكن .. جميلة جداً .. امورة قوى .. رقيقة اوى .. انا مش ممكن اسيبها من اديا

	ـ بشىء من الغيرة والدلال وهى تتطلع الى نفسها فى اعجاب 
	سارة
	ايه ؟ اعجبت بيها كدا على ول .. كانك اول مرة تشوف بنت اجنبية 

	ـ وهو يهملها غير عابىء بجمالها
	وسيم
	حاجة زي كدا

	ـ وهى تلامس بقلمها خده
	سارة
	هو احنا منشبهش ..ولا المستورد تمنه فيه 

	ـ وهو يناول احد الزبائن كارت الباب
	فتحى
	طبعا امال ايه .. بس بصراحة هى بنت تلوح بصحيح .. بنت بنت يعنى 

	
	سارة
	طب ما باباها جينتل قوى .. وامور قوى .. ورزين قوى .. وخاصة خصلات الشعر الابيض اللى بتزين شعروا00 رجل وسيم قوى .. كأنو ما شفش الشمش قبل كده 

	
	وسيم
	طب الحقى الغلس جاى ..

	ـ ينتبهون الى اعمالهم
	
	


قـــــــــــــــــــــــــــــطع

	المشهد ( 10/ح/1 )                                              نهار / خارجى

الشارع امام عمارة عبد العزيز بالدقى

	- كلوز اب على طارق من خلال بربريزالسيارة التى يقودها وهى سياره فارهة موديل قبل تسعين00يقود مسرعا حتى تتوقف السيارة مجبرة وراء سيارة عبد العزيز00وينزل من السيارة يرحب بعبد العزيز

ـ يسلم على عبد العزيز بحراره ويقبله 
	طارق
	الف حمدالله على السلامة يا انكل 

	
	عبد العزيز
	اهلا اهلا يا طارق 

	
	منى
	ازيك يا طارق  .. يا ابن اختى 

	- وهو يدخل بصحبة زوجته
	عبد العزيز
	ازى باباك

	ـ يتأخر مسافة حتى هدى 
	طارق
	ازيك يا هدى 00على فكرة انا رحتلكو على المطار

	ـ هدى بغير اهتمام اكيد وهى تتقدم نحو حازم الذي يرفع حقيبة من شنطة السيارة تبدو ثقيلة
	هدى
	اهلا  00اهلا ياطارق

	
	هدى
	طب شيل معاه

	
	طارق
	ما اقدرش .. ننده للبواب

	ـ تهمله هدى وتدخل وراء ووالدها 
	
	

	ـ حازم ينزل الحقيبة على الارض بجوار الاخرى الكبيرة ثم ينادى تجاه باب العمارة 
	حازم

حازم
	فعلا .. البواب افضل

يا عم ادريس  

	ـ ترفع الكاميرا لتكشف واجهه العمارة الضخمة المتعددة الطوابق ذات الواجه القديمة المتربة لحد كبير حتى نافذة او بلكون فى الطابق العاشر 
	ص0منى
	( من المشهد التالى )الف حمدلة على السلامة يا حبيبى


قـــــــــــــــــــــــــــــطع

	المشهد ( 11/ح / 1 )                                                    نهار / داخلى 

الصالة بشقة عبد العزيز

	ـ منى تدخل من الباب وهى ترحب بزوجها ترحيبا حارا وهو يدخل وراءها 
	
	

	ـ وهو يتطلع اليها باشتياق 
	عبد العزيز
	الله يسلمك يا حبيتى .. المهم هدى عملت ايه ى الثانوية العامة 

	
	منى
	طبعا نجحت بمجموع كبير ..

	
	عبد العزيز
	الحمد لله 


	ـ وهو هما يدخا الى باب غرفة نومة تتبعه بسعادة
	
	

	ـ بينما تدخل من الباب هدى 
	
	

	ـ ولحظات ويدخل طارق وحازم ولا ترى فى ايديهما اى شىء
	
	

	ـ وهى تكاد تجلس على الاريكة 
	هدى
	امال الشنط فين 

	
	طارق
	بيجبها البواب

	
	هدى
	هو ده الى قدرتو عليه..اما انكم ..

	
	حازم
	ايه 

	ـ وهى تتطلع الى طارق بغيظ 
	هدى
	   طبعا ..

	ـ على طارق الذي يخجل 
	
	( مؤثر موسيقى )


قـــــــــــــــــــــــــــــطع

	المشهد ( 12/ ح /1)                                      نهار / خارجى

منازل بقرية الواحات

	ـ لقطة عامة لبعض منازل القرية وهناك بعض النسوة بهرعون من باب الى باب .. يزغردن .. واخريات يلطمن الخدود 
	
	( صوت الزغاريد )

	ـ تقترب الكاميرا حتى منزل يكون من طابقين من الطوب وتقترب الكاميرا حتى نافذه المنزل فى الطابق الارضى 
	
	( صوت الزغاريد )


قـــــــــــــــــــــــــــــطع

	المشهد ( 13/ ح /1 )                                           نهار / داخلى 

الصالة بمنزل ام مختار

	ـ حيث ام مختار سيده فى حوالى الستين رغم السن الا انها جميلة بما تبقى لها من ملامح تبدو ظاهرة وهى تزغرد وتضم ابنها مختار فى حوالى الثامنة عشر وسيم لحد ما وهى تزغرد وبفرحة غامرة ويجلس الى جوارها ابنها محمد  00وبعض النسوه
	
	( صوت الزغاريد )

	
	زينب
	الف مبروك يا حبيبى .. الف الف مبروك .. وعقبال كدا لما تتخرج من الجامعة 

	
	مختار
	الله يبارك فيكى يا امى 

	ـ وهو شقيق مختار فى حوالى الثلاثين 
	محمد
	الف مبروك يا مختار يا خويا 

	
	مختار
	الله يبارك فيك 

	
	زينب
	وناوى تدخل ايه بالمجموع الكبير ده 

	
	مختار
	ناوى ادخل دار العلوم ..او آداب 

	
	زينب
	علشان تبقى قوى فى اللغة العربية وتبقى شاعر .. زي  ما مدرسينك بيقولولك 

	
	مختار
	ايوه

	
	زينب
	ايه يا محمد مش عاجبك الكلام ولا ايه ..

	
	مختار
	مش شايفنى موهوب 

	
	محمد
	طبعا عارف انك موهوب وعندك ملكة الشعر ممتازة .. وانا موافقك على تفكيرك واختيارك تدرس الغة العربية 

	
	زينب
	شوف ابوك ماجاش حتى يبارك للك .. كانو ماسمعش الزغاريد

	
	محمد
	جايز يكون فى الارض .. 

	ـ وهى شبه غاضبة 
	زينب
	فى الارض .. اللى يشوف كدا يقول ان ابوك عنده الفدادين .. الفدادين اللى تخليه يخسر اخوه .. وتكون سبب العداء والقطيعة بينه وبين اخوه الوحيد 00ابوك قلبو قاسى يامختار

	
	محمد
	على العموم مش وقت الكلام ده دلوقتى .. روح يا مختار اسال عن ابوك فى بيتوا التانى وفرحوا لا يزعل منك

	ـ وهى تحاول ان تقوم ولكن ساقها اليسرى مشلولة وتمسك بعكاز تقوم عليه
	زينب
	رحلو يا ابنى .. لا يتقمص ويعملها زعله .. وهو اصلا زعلان على طول 

	ـ يقوم مختار ويتجه صوب الباب الخارجى ويفتحه ويخرج 
	مختار
	حاضر يا أمى 

	ـ تستدير زينب الى ابنها محمد 
	زينب
	تفتكر ها يفرحلو .. ولا عيالوا التانين خدو كل فرحته 


قـــــــــــــــــــــــــــــطع

	المشهد ( 14 /ح/ 1 )                                     نهار /خارجى

الشارع امام منزل عبد الناصر

	( انه منزل مكون من طابق واحد مبنى بالطوب المسلح )
	
	

	ـ مختار يتقدم تجاه منزله حتى يصل الى منزل والده المجاور ويضرب بيده على باب المنزل 
	
	

	ـ ثوانى والباب يفتح من الداخل وتظهر منه طفله فى حوالى الثانية عشر ( نورا )
	
	

	
	نورا
	اخويا مختار .. اتفضل 

	
	مختار
	ازيك يا نورا .. ابويا هنا 

	
	نورا
	ايوه بيتغدى .. تعال .. ادخل 

	ـ يدخل مختار وراء نورا 
	
	

	ـ يغلق الباب 
	
	


قـــــــــــــــــــــــــــــطع

	( المشهد 15/ح/1)                                               نهار / داخلى 

الصالة بمنزل عبد الناصر

	(انها صالة واسعة بها ترابيزة عادية للسفرة والتلفزيون وغيره وبها انتريه مود يل قديم )
	
	

	ـ يدخل مختار من باب المنزل حيث يجد قبالته ترابيزة السفرة والده رجل كبير فى حوالى السبعين ( عبد الناصر)  ذو ملامح حادة وشعر ابيض وممتلىء الجسد 
	
	

	
	مختار
	سلامو عليكم 

	
	الجميع
	سلام ورحمة الله وبركاته 

	و تجلس الى جواره سيدة شابة متواضعة الجمال (أمينة ) فى حوالى الاربعين وهى زوجته وهى تأكل 
	
	

	
	مختار
	ازيك يا بويا 

	
	عبد الناصر
	اهلا يا ابنى .. اتفضل .. تعال كل 

	
	مختار
	لا هاكل مع أمى 

	
	عبد الناصر
	خلاص براحتك .. خير 

	
	مختار
	حضرتك ما سمعتش الزغاريد

	ـ وهو يواصل طعامه 
	عبد الناصر
	سمعت وعرفت .. أنا كنت متأكد من نجاحك .. اقعد 

	ـ يجلس مختار على الانترية 
	
	

	
	أمينة
	الف مبروك يا مختار

	
	مختار
	الله يبارك فيكى

	
	عبد الناصر
	شوف يا بنى ..  من غير ما اعرف انت عايز تدخل كلية ايه .. انا عايزك احسن الناس .. عايزك على طول متفوق .. عايزك احسن من عيال عمك بأى صورة  من الصور وبأى وسيلة من الوسائل 

	ـ نورا وهى تأكل سعيدة 
	نورا
	مختار على طول متفوق .. وأنا عايشة على سمعتو فى المدرسة .. والمدرسين بيقدرونى علشان تفوقو واخلاقو 

	
	عبد الناصر
	عايزك زى اخوك .. متفوق ناجح .. تعتمد على نفسك .. اللى بتقولوا عليه مفروض انو عمك .. عندو عيال فى نفس سنك .. وأنا داخل بيكم تحدى معاه .. فأوعى تخذلنى با مختار ..عمك دا انا الى صرفت عليه .. وانا اللى دخلتوا الجامعة .. ولولاى ماكنش اتعلم .. ومع ذلك ما بقاش يعرفنا .. حتى انك يمكن ما تفتكروش 

	ـ وهى تؤكل ابنتها الصغيرة التى تجلس على ساقيها 
	أمينة
	مع ان امو ساكنة جنبنا فى بيت ابوك القديم .. بيت العيلة 

	ـ وهو ينهى طعامه وينشف يده فى منشفة يتناولها من على كرسي السفرة ويقوم ويجلس الى جوار مختار 
	عبد الناصر
	البيت الكبير .. من زمان .. من  ايام ما ابويا توفى .. وانا سبتهولها .. ورغم  كدا  عمك بيتهمنى انى حرمتو من ميراث ابونا .. شفت ازاى 

	
	أمينة
	قال يعنى اخوه محتاج ميراث .. دا بيقولو عليه حاجة كبيرة قوى فى مصر .. صاحب شركة اد الدنيا .. ولا عمره سأل فى ابوك اللى صرف عليه دم قلبو .. وقعد فى مصر سنين يشتغل علشان يصرف عليه وعلى جدك وعلى الارض 


قـــــــــــــــــــــــطع

	المشهد ( 16 /ح / 1 )                                          نهار/ داخلى

الصالون بشقة عبد العزيز

	( انه صالون كبير مفروش بأثاث فخم ) حيث يجلس عبد العزيز يرحب بحسين رجل فى حوالى الستين ( جنتل مان ) يجلس الى جواره زوجته ( نادية ) فى حوالى الخامسة والاربعين وهى شقيقة منى التى تجلس الى جوارها 
	
	

	
	عبد العزيز
	يا أهلا يا أهلا يا حسين بيه

	ـ وهو يضع ساق فوق اخرى فى تكبر 
	حسين
	الف حمد لله على السلامة يا عبد العزيز .. حقيقى بتوحشنا .. مش كفايه غربة كدا وتقعد بقى جنب عيالك .. ولا المنصب والفلوس هناك فى الامارات خلتك مش قادر تبطل .. مع انك اتحلت على المعاش من هنا 

	 
	عبد العزيز
	زي ما انت عارف انا هناك مستشار فى وزارة التر بية والتعليم ..  وهم  متمسكين بيا ..وبيجددولى سنة ورا سنة ..وبصراحة المغريات المادية كتير اوى ..  

	
	نادية
	خليه يأمن  مستقبل الولاد .. هدى هاتدخل الجامعة وما شاء الله بقت عروسة .. ومحتاجة فلوس كتير علشان تعليمها وجوازها  

	
	هدى
	جواز ايه يا خالتو دلوقتى .. اخلص الجامعة الأول 

	
	عبد العزيز
	وعملت ايه يا طارق .. وناوى تدخل ايه  

	ـ وهو شاب فى حوالى الثامنة عشر يجلس فى مواجهة هدى التى تجلس الى جوارها فتاة رائعة الجمال والرقة ( نجلاء) فى حوالى السابعة عشر
	طارق
	نجحت طبعا .. وها دخل تجارة انجليزى 

	
	عبد العزيز
	ما شاء الله ..الف مبروك .. كدا تستاهل المصاريف إلي بيصرفها ابوك عليك فى مدارس اللغات 

	
	طارق
	ما حضرتك برضو بتصرف على هدى وحازم اللى بيدرسو فى مدارس لغات برضو .. موضوع المصاريف ده .. مفروض محدش يتكلم فيه 

	
	منى
	معاك حق يا طارق .. عارف ليه .. ما دمتم متفوقين وبتنجحو .. ماحدش يبخل عليكم ابدا .. لان المردود ممتاز .. وبكدا تستاهلوا المصاريف 

	
	هدى
	يعنى استحق عربية يا ماما 

	
	منى
	طبعا 

	
	عبد العزيز
	عربية ايه دى 

	
	هدى
	اروح بيها الجامعة 

	
	عبد العزيز
	عربيتى اهى معاكى 

	
	منى
	حازم كبر دلوقتى .. وهو اللى مستولى عليها 

	- الى ابنته التى يشملها بحبه 

- ثم الى حسين بعفوية

- على نجلاء المتعجبة وكانها لا تعرف ان لها جدة على قيد الحياة
	عبد العزيز
	من عنيا ياحببتى ..

 المهم يا حسين مش ناوى بقى تزور امك فى الواحات 

(  مؤثر موسيقى )

	
	نادية
	واحات ايه ده اللى يروحها حسين .. احنا منعرفش حد فى الواحات 

(  مؤثر موسيقى ) 

	
	منى
	يا شيخة حرام عليكى .. دي امه لسه عايشه هناك .. ومفروض يسال عنها 

	
	حسين
	ما انا بسال  وببعتلها فلوس تكفى عيله كمان 

	
	عبد العزيز
	الفلوس مش كل حاجه يا حسين .. لازم برضه تطل عليها .. دى ست كبيرة  خليها تبقى راضية عنك 00وتدعيلك

	
	حسين
	مش فاضى .. الشركة واخده كل وقتى .. وفيها اسهم وسندات ومحافظ وفلوس ناس .. شغل البورصة عايز انسان صاحى جدا .. والا هضيع واضيع شغل الناس .. ودول مش اى ناس طبعا .. دول كبار القوم .. وانت عارف كبار القوم يعنى ايه 

	
	عبد العزيز
	ولو .. انا هسافر اشوف اختى وبقول اهى فرصة تيجى معايا

	
	حسين
	هى فرصة .. لكن انا مش عايز اروح علشان ما اتخانقش مع  عبد الناصر .. اللى انا مش عايز اشوفو ولا حتى اعرفو ولا اولادى كمان

	
	نادية
	معاك حق طبعا .. راجل طماع خد حقك فى الورث

	
	عبد العزيز
	ورث ايه بس اللى بيتكلم عليه حسين .. ورث ايه .. كام فدان .. وكام نخلة .. وشوية برتقال .. هو ده الميراث .. هى دى الارض اللى تعادى اخوك عليها .. دا اكيد النخل كبر وعجز والبرتقال زمانو مات .. يعنى الارض تعتبر فاضية

	
	حسين
	امال عبد الناصر ماسك فيها ليه .. وبيصرف على عيالو منين وبياكلهم منين .. وهو مالوش معاش

	
	عبد العزيز
	تعرف يا حسين موقفى من اخوك عبد الناصر اللى هو مفروض جوز اختى الوحيدة .. تعرف انى قد ايه بكرهوا لانو بهدل اختى اد ايه .. اختى الى ضحت بحياتها فى القاهرة وراحت تعيش معاه فى الواحات 00وكانت بتحبو حب كبير .. لكن هو الله يجازيه جبلها الشلل .. واتجوز عليها كمان .. مش عارف بينتقم منها على ايه .. وانا حاولت من سنين انى اجيبها هنا .. لكنها رفضت تسيب عيالها مختار ومحمد .. وقالت لى اعيش علشانهم ومعاهم .. ومع ذلك بروح واسال واسلم على عبد الناصر لانو مهما كان ابو عيال اختى .. ومازال جوزها ومرضيش يطلقها ابدا

	
	حسين
	على العموم هاشوف وعلي بال ما ترتاح وتقرر السفر هاكون دبرت حالى

	
	منى
	تدبر حالك ده ايه .. هو انت محتاج .. عربيتك معاك .. او تيجى تسافر معاه فى عربيته

	ـ وهو ينوى الانصراف
	حسين
	على العموم ها شوف .. الف حمدلله على السلامة

	
	حسين

منى
	يا له يا عيال

يله ده ايه00 مش لما تتعشو


قـــــــــــــــــــــــطع

	المشهد (17/ ح /1 )                                             ليل / خارجى

بلكون السويد بالفند ق 

	ـ سامى ونيفين يقفان مستندين على سور البلكونة يتفرجان على مصر 
	
	

	ـ من عينهما 
	
	

	ـ لقطة عامة تكشف روعة النيل وصفحتة ثم المنشأءات التى حوله وتكشف النجوم فى السماء حيث الجو صافى  وربيعى ممتاز 
	
	

	
	سامى
	الله على مصر وجمال مصر .. مصر دى رائعة .. ازاى كانت غايبة عنى طول سنين عمرى 

	
	نيفين
	الشغل فى امريكا خد كل وقتك  يا بابا .. كان مش مديلك فرصة حتى تيجى تزور مصر 

	
	سامى
	ايوه .. بابا هو السبب فى قطع كل علاقة لينا بمصر .. يمكن كان مصدوم فيها .. كان مصدوم من اللى حصلو .. وعملوه الثوار .. وهو اللى كان متخيل نفسه عنده ملك  لا يمكن يفنى ابدا.. عمره ما خطر على بالو انه يحصل اللى حصل00 فى مصر من حوالى اربعين سنة 

	
	نيفين
	يمكن كان معاه حق فى الهجرة منها لان صدمتو كانت كبيرة .. لكن مكنش من حقو فعلا يخبى عليك ان والدتك كانت عايشة00ويفهمك من صغرك انها ماتت 

  (  مؤثر موسيقى  )

	
	سامى
	الله يسامحو بقى .. المهم انى الاقيها واعرف مكانها .. عايز اعرف اذا كانت عايشة ولا

	
	نيفين
	متكملش .. وخليك متفائل .. فى نشرة مصر السياحية الفندق ده فى حى جاردن ستى 

	
	سامى
	تقصدى ايه 

	
	نيفين
	حضرتك قلتلى ان الفيلا اللى يمتلكها والدك فى جاردن سيتى .. يعنى اكيد قريبة من هنا 

	
	سامى
	على العموم نرتاح شويه .. وبعد كدا انا هانزل اسال موظف الاستقبال عن العنوان اللى معايا .. واكيد ها يدلنى او اى حد من العاملين 

	
	نيفين
	طب اروح اسال انا .. خلى حضرتك مستريح .. اتفرج على جمال مصر وهواها وجوها البديع .. اوكيه 

	
	سامى
	طب ممكن تسالى بالتليفون 

	
	نيفين
	وعلى ايه .. اهو اتفرج على الفندق شوية 

	ـ تخرج نيفين تجاه باب البلكون تدخل منه الى الصالون ومن ثم الى الباب الخارجى 
	
	

	- بينما سامى يشرد بناظريه الى سماء القاهرة المقمرة ونجومها الساطعة وجوها الصافى فى نوبة اشتياق وتمنى 
	
	


قـــــــــــــــــــــــطع

	المشهد ( 18 / ح / 1 )                                         ليل / داخلى

الاستقبال بالفندق الراقي

	ـ من اتجاه مصاعد الغرف تتقدم نيفين صوب الاستقبال 
	
	

	ـ وسيم ما ان يراها وهو يقلب عيناه فى حركة عادية لرواد الفندق يرى نيفين وسرعان ما يقف منتصب يهندم نفسه مع انه مهندم الملبس 
	
	

	ـ من عيناه المسلطة على نيفين القادمة نحوه تتطلع سارة الى نيفين ثم الى وسيم
	
	

	
	سارة
	ابسط يا عم .. اهى جيالك 

	
	وسيم
	طبعا لازم تجيلى .. هو انا اى حد 

	- 

تصل نيفين امام المكتب وهى تحمل ورقة صغيرة 
	ساره

نيفين
	طب بس حاسب شويه على نفسك

هاى 

	
	وسيم
	هاى .. هاو ار يو 

	
	نيفين
	فاين .. ممكن اسالك عن حاجه 

	
	وسيم
	اتفضلى .. انا تحت امرك فى أي طلب تطلبيه 

	
	نيفين
	طب يا ترى حضرتك تعرف شارع 

	ـ تتطلع نيفين الى الورقة التى بيدها ثم الى وسيم 
	نيفين
	شارع الملكة نازلى .. خمسين شارع الملكة نازلى 

	
	وسيم
	ايوه طبعا 00  اعرف 

	
	سارة
	وانت تعرف رقم خمسين ده يبقى ايه بالظبط وفين  ؟

	
	وسيم
	يعنى00 مش صعب انى اعرف 00ما دمت اعرف الشارع ..

	ـ ثم الى نيفين بإحراج 
	وسيم
	حضرتك عايزة ايه هناك 

	
	نيفين
	فيلا 

	
	وسيم
	اه .. فيلا .. طب حضرتك انا خلصت ورديتى .. ولو تحبى اوصلك لهناك ونسأل .. انا معنديش مانع 

	
	نيفين
	اوكيه 00جست منت 

	
	وسيم
	براحتك .. اكون ضربت الكارت بتاعى .. وهاكون فى انتظارك بعيد عن باب 00 باب الفندق 

	
	نيفين
	اوكيه 

	ـ نيفين ترفع هاتفها الجوال وتضرب منه رقما وهى تتجه صوب باب الفندق الخارجى 
	نيفين
	هاى بابا


قـــــــــــــــــــــــطع

	المشهد ( 19/ح/1)                                                ليل / داخلى

حجرة نوم سامى بالفندق

	ـ سامى يتمدد على سريره فى حالة استرخاء يرد على هاتفه الجوال 
	سامى
	هاى .. فى ايه .. معقول .. اوكيه اوكيه سانكس

	ـ ـ يغلق الهاتف ويضعه على الكوميدينو الذى الى جوار السرير ويفكر
	
	


قـــــــــــــــــــــــطع

	المشهد ( 20/ح/1)                                               ليل خارجى

الساحة امام باب مدخل الفندق 

	ـ نيفين تتمشى وهى تنتظر وسيم الذي لا تعرف من أي جهه سيأتيها حتى تسمع سرينة سيارة متواضعة (شاهين موديل تسعين ) تلتفت نيفين ولكنها لا تعير السارينه انتباها كبيرا غير قاصده اهمال وسيم 
	
	

	ـ وسيم وهو يجلس فى سيارته امام عجلة القيادة يبدو عليه بعض الغضب ولذلك يناديها بصوت مرتفع 
	وسيم
	أنسة نيفين

	ـ تنتبه نيفين ان السيارة وكلاكسها يخصانها لذلك تذهب اليه بسرعة وفى خفه وهى تفتح باب السيارة 
	نيفين
	سورى ..  ما كنتش واخده بالى 

	
	وسيم
	ما علش العربية مش قد المقام 

	ـ وهى تجلس الى جواره بطمئنان 
	نيفين
	مين قال كدا .. صناعة مصرية مش كدا 

	
	وسيم
	ايوه 

	- بشىء من الدلال الذى لايخلو من الاعجاب
	نيفين
	اوعى اكون بعطلك

	- وهو يتطلع اليها باعجاب لايخلو من الاشتهاء0ويستكثرها على نفسه
	وسيم
	يا سلام00 وانا اطول .. انا خلصت شغلى خلاص 

وتحت امرك 00انا فاضيلك

	
	نيفين
	طب اتفضل 

	
	وسيم
	اوكيه 

	ـ تتحرك السيارة بالسرعة المتاحة وتدخل الى احدى شوارع جاردن سيتى القريبة 
	
	


قـــــــــــــــــــــــطع

	المشهد ( 21/ح/1)                                          نهار / داخلى 

الصالة بمنزل ام مختار

	- كلوز على باب المنزل المترب القديم وهو يفتح من الخارج مندفعا بقوة

ـ مختار من اتجاه باب المنزل يحمل بعض الأوراق القليلة وهو غاضب حزين ويمشى حتى يلقى بنفسه الى جوار امه التى تجلس على الكنبة والى جوارها عكازها .. وترى امارات الحزن عليه فتساءله فى حيرة واضطراب 
	زينب
	مالك يا حبيبى .. ايه اللى جرى 

	ـ مختار يلوذ بالصمت والحزن 
	مختار
	…………

	
	زينب
	فى ايه ؟ ما تقليقنيش عليك .. وارجوك ما تزدش فى احزانى .. أنا ما صدقت افرح بنجاحك .. فى ايه؟ 

	
	مختار
	مكتب التنسيق ودانى كلية التجارة 

	
	زينب
	ومالو تجارة تجارة .. كلية حلوة وسهلة 

	
	مختار
	جامعة القاهرة 

(مؤثر موسيقى ) 

	
	زينب
	جامعة القاهرة  00مش اسيوط 

	ـ ثم تتدارك زينب هذا المنعطف وتخفف عن ابنها وبسعادة غامرة 
	زينب
	ومالو جامعة القاهرة .. دا انت هتروح مصر .. مصر أم الدنيا  يا مختار يا خايب .. الحياة فيها الدنيا الدنيا فيها .. الثقافة فيها .. الجمال كلو فيها .. ولا انت نسيت انى اتولدت واتربيت في فى الدرب الاحمر .. جنب فاطمة النبوية .. وجامع الميردانى والغورية .. والمغربلين .. والصاغة .. وبوابة المتولى .. وسوق السلاح .. وشارع محمد على وباب الخلق .. الله يا مختار يا بنى .. فكرتنى بطفولتى وشبابى  

	ـ يدخل محمد وهو يحمل دفتره 

 وهو بملابس عمله 
	محمد


	ما انتى لسه شباب يا امى 

	
	زينب
	شباب ايه00 دنا فى الستين 

	ـ محمد يسلم على امه ويقبل يدها 
	زينب
	اهلا يا حبيبى 

	
	زينب
	انا مش عارف مدرشة ايه اللى بتروحها دلوقتى .. مش مفروض انتوا اجازة 

	
	محمد
	المدارس ما بقاش فيها اجازات دلوقتى .. يا دوب نخلص امتحانات الثانوية العامة .. نروح التصحيح .. ومن التصحيح نرجع الدور التانى .. ومين الدور الثانى .. انا هاوجع دماغك ليه 

	ـ ثم الى مختار
	
	مالك يا مختار .. زعلان ليه كدا 

	
	زينب
	علشان هيروح مصر 

	
	محمد
	كلية ايه ؟


قـــــــــــــــــــــــطع

	المشهد ( 22/ح/1)                                                نهار / داخلى

الصالة بشقة عبد العزيز

	ـ هدى وهى تدخل اتجاه والدها الذى يجلس على الاريكة 
	هدى
	تجارة يا بابا جامعة القاهرة 

	ـ منى وهى تجلس الى جواره 
	منى
	وطارق ابن خالتك

	ـ وهى تجلس الى جوار والدها 
	هدى
	تجارة انجليزى جامعة القاهرة برضو 

	
	منى
	طبعا تجارة انجليزي .. مش خريج مدارس لغات 

	
	عبد العزيز
	طب ما بنتك لغات برضو 

	
	هدى
	بس انا فضلت تجارة عادية 

	
	عبد العزيز
	احسن برضو .. المهم انك تكونى مبسوطة لإختيارك

	
	هدى
	طبعا كانت رغبتى 

	
	عبد العزيز
	ومالكيش رغبة انك تزورى الواحات 

	
	هدى
	اعمل فيها ايه الواحات 

	
	عبد العزيز
	تزورى عمتك  .. ولا نسيتى ان ليكى عمه هناك 

	
	هدى
	لا ما نستش .. انا نفسي فعلا  اشوفها .. وعلشانها اشوف الواحات 

	
	منى
	 يعنى هاتسافرى معاه 

	
	هدى
	ايوه طبعا ..  وحضرتك مفروض كمان 00انا مقدرش ازعل بابا ابداً .. ثم انى مقدرش اخليه يسافر المسافة البعيدة دى لوحدو 

	
	عبد العزيز
	فيكى الخير يا حبيتى 

	ـ ثم الى زوجته 
	عبد العزيز
	حهزيلى الشنطة وحطيلى الحاجات اللى جبتهالها معايه 

	
	منى
	الى يشوف كده يقول انك جايبلها اللى ما تجبش .. عابيتين واشربين .. ما عملتش حسابك ان عندها عيال 

	
	عبد العزيز
	معاك حق .. انا نسيت .. اصلى بشيل هم الشيل  والحط .. تعالى معايا نشترى شويه حاجات تانى على ذوقك 

	
	هدى
	طب وانا هقوم اجهز شنطتى 

	ـ تقوم منى بكسل وتتجه نحو باب حجرة نومها 
	منى
	طب اغير هدومى 

	ـ من باب الشقة يدخل حازم وهو يحمل شنطة ريااضية يبدو انه قادم من النادى 
	
	

	
	حازم
	هاى يا بابا 

	
	عبد العزيز
	اهلا يا حبيبى 

	ـ وهو يجلس الى جواره 
	حازم
	ايه سايبنك لوحدك ليه ؟ 

	
	عبد العزيز
	ابدا 

	ـ تدخل منى وقد استبدلت ملابسها 
	منى
	وانت مالك يا حشرى.. بتوقع بنا ليه ..ثم انك تقوم تدخل الحمام على طول 00 قوم 

	ـ يقوم حازم وهو يتجه صوب الحمام 
	حازم
	طيب 00 ما تزقيش كدا 

	ـ عبد العزيز وهو يقوم 
	عبد العزيز
	ما تبقيش تشدى على الولد كدا 

	ـ وهى تتجه صوب باب الشقة وتصطحب زوجها00 ثم تفتح الباب ويخرجان  
	منى
	دا فى سن خطرة سن المرهقة 00 ثم انه داخل على شهادة الثانوية العامة 00 ومش لازم ابقى متساهلة معاه 


قـــــــــــــــــــــــطع

	المشهد ( 23/ ح / 1)                                           نهار / خارجى

المزارع بالواحات

	ـ عبد الناصر وهو يمشى الى جوار ابنه مختار حتى يصل الى ظل شجرة ضخمة ويلقى بقفه من على كتفه ثم يجلس على حصيرة 
	عبد الناصر
	ومالو 00احسن برضو00 على الاقل بدل ما كنت  حتأجر سكن فى اسيوط 00 اوهو فى مصر تقعد عند خالك 00 وتبقى شلت هم كبير من المصاريف 00 خالك كريم وراجل محترم ومبسوط ومش ممكن ها يحملك اى مصاريف 00لان امك ليها افضال كتيرة عليه

	ـ مختار يجلس امامه 
	مختار
	كل ده كويس 00 لكن انا كنت عايز ادرس اللغة العربية علشان ابقى شاعر واكتب صح 

	- مختار فى شىء من الوجوم
	عبد الناصر
	فى مصر هتتعلم كل حاجه 00 المهم يكون عندك العزيمة والصبر00 وشوف 00 لازم تعمل  حسابك انك تعتمد على نفسك 00

(   مؤثر موسيقى  )

 الارض ما بقتش مكفيه 00 ثم ان مصارفها كتير 00 اللى بتاخدوا مش اكتر من اللى بتجيبو 00 انا يا دوب هقدر اتصرفلك فى فلوس المواصلات 00 مصاريف الدراسة الاولانية 00 لكن بعد كده تعتمد على نفسك 00 او تشوف اخوك   

 

	
	مختار
	اخويا كفاية عليه مصاريف دوا أمى .. كفاية عليه بس حقن الانسولين بتاعت السكر اللى بتعانى منه امى 

	
	عبد الناصر
	دى حسابات مع اخوك 00 انت ليك اخوات صغيرين اولى بالرعاية منك 00 انا صحتى خلاص فى النازل 00 وما بقتش قادر 00 انا داخل على السبعين يا بنى 

	- بعفوية
	مختار
	وحد كان قال لحضرتك تتجوز وتخلف تانى 

( مؤثر موسيقى ) 

	ـ عبد الناصر يقوم ويصفع مختار على وجهه بيده 
	عبد الناصر
	ولد اخرس 00 مش انت اللى ها تحاسبنى 

	- وهو يلامس بيده خده الذى ضرب عليه 
	مختار
	( مؤثر موسيقى )

انا اسف يا بويا 00 مكنش قصدى 00 كلمة كدا طلعت غصب عنى  

	
	عبد الناصر
	ما تزعلش يا ابنى 00 دي اول مرة امد ايدى عليك 00 لانك استفزتنى 00 ما فيش ابن يحاسب ابوه 00 ثم انى كان ليه ظروفى ودوافعى

	
	مختار
	خلاص يا بويا 

	ـ وهما يقومان ويتجهان نحو الشمس الساطعة 
	عبد الناصر
	انا 00 انا عايزك تبقى راجل وتعتمد على نفسك وتشق طريقك فى مصر 00 وانا هاساعدك لو جيت تشتغل 00 ها كتبلك جواب لواحد شيف كان تلميذي من زمان اوى 00 زمانو بقى شيف عمومى الفندق دلوقتى 00 هو انسان محترم وحافظ للجميل اللى عملتو معاه 00 لانى انا الى علمتو ونقلتو من مرمتون بيغسل الحلل والأطباق لطباخ 00 بس هو كان يستاهل 00 عشان كدا انا متاكد من ولائه ليه 00 وانه اكيد عايز يرد ليه الجميل 00 والجميل ده انه هايسهلك انك تشتغل معاه فى فندق الملكة  




قـــــــــــــــــــــــطع

	المشهد ( 24/ح/1)                                               نهار / داخلى

الصالة بالسويد الملكى بالفندق

	ـ سامى يجلس امام الترلىالذىعليه اطباق الغذاء الفاخر يتناول الطعام امام ابنته نيفين 
	سامى
	فندق الملكة ده انا لازم اشتريه 00 حتى قبل ما انشا شركة السياحة 

	
	نيفين
	ليه بقى 00 واشمعنا فندق الملكة 

	ـ وهو يقطع من طبق السلمون المدخن حيث هو سهل القطع والمضغ 
	سامى
	لانو كان فى الاصل فندق بابا 00 بابا هو اللى بناه من حوالى 00 حوالى سبعين سنة 

	ـ وهى تنقل قطعة من السمك من السرفيس فى طبقها 
	نيفين
	امال ايه اللى حصل 00 وهو ملك مين دلوقتى ؟

	ـ وهو يمضغ الطعام فى فمه 
	سامى
	ملك الحكومة 00 ملك شركة الفنادق المصرية 00 اصل الثورة لما قامت 

	
	نيفين
	ثورة 

	
	سامى
	ايوه ثورة يوليو الى قامت فى مصر من حوالى اربعين سنة وأممت الممتلكات وكان من ضمنها فندق بابا و مطاعم الاميرة برضو00 ودلوقتى مصر متجه الى الخصخصة والقطاع الخاص هو اللى بيقود التنمية دلوقتى 00 علشان كدا عايز اسال امته هيدرجوا الفندق للبيع 00 وعن أي طريق 00 البورصة مثلا ولا مزاد علنى 00 ولا مستثمر رئيسى 00 المهم دلوقتى خلينا نروح نشوف الفيلا 00 وبعد كدا ها شوف اوصل لماما ازاى 

	
	نيفين
	اوكيه وانا  عرفت مكانها 00 اه فى واحد راجل كبير فاتح فكهانى فى سور الفيلا 00 ممكن الرجل ده يدلك على عنوان مامتك 

( مؤثر موسيقى )

	ـ بإستعجاب وشىء من الحزن 
	سامى
	يدلنى على مامتى 00 افهم من كدا انى انا المعنى لوحدى بمام 

	
	نيفين
	اكيد 00 هو انا هاكون معنيه بيها ليه ؟ 

	ـ على سامى الذى يوخذه ضميره وقلبه من رد ابنته الجامد 
	
	( مؤثر موسيقى )

	ـ ومع ذلك تستطرد نيفين فى براءة 
	نيفين
	مش معقولة بعد ما بقى عندى واحد وعشرين سنه 00 لسه محتاجه انو يكون ليه جده 

	ـ بشىء من الحسرة والصدمة 
	سامى
	اه 

	ـ بدون اى تأثر لرد فعله 
	نيفين
	نرجع للمهم وهو الراجل الفكهانى ده اكيد يعرف حاجة عن والدك ا ووالدتك 00 والا ازاى يجرأ على انو يستغل سور الفيلا 00 او يمكن جزء منها 

	
	سامى
	على العموم كويس 00 دا اول خيط نبتدى بيه 

	
	نيفين
	تبتدى بيه 

	ـ وهو يقوم ويتناول شنطة اوراقه الموضوعه على الاريكة وهى شنطة سوداء اللون 
	سامى
	يعنى مش هتجيى معايا 

	
	نيفين
	طبعا هروح علشان اشوف الفيلا 00 لانى عرفت من وسيم ان الحى ده من ارقى احياء القاهرة 

	ـ يخرجان سويا من باب السويد 
	
	


قـــــــــــــــــــــــطع

	المشهد ( 25/7/1)                                                  نهار / خارجى

الساحة امام الفندق

	ـ سامى وهو يضع يده على كتف ابنته ويغلف مشاعره شىء من السعادة المضطربة وبيده الاخرى شنطة تخفى الاوراق وهما يدخلان من تجاه باب الفندق الواسع نحو سيارة الليموزين المتوقفة الى جوار الباب بمسافة
	
	

	ـ ما ان يلمحهما السائق حتى يسرع الخطى نحو باب السيارة يفتحه لهما 
	نيفين
	امته ها نتسلم العربيات من الجمرك 

	
	سامى
	لما نخلص ونفوق ونفضى 

	
	
	

	ـ يركبان  فى الكرسىالخلفى 
	
	

	ـ يغلق السائق الابواب ويركب بسرعة ليقود 
	يحيى
	على فين يا هانم 

	
	نيفين
	شارع الملكة نازلى 

	
	يحيى
	تحت امركم 

	ـ تنطلق السيارة فى شوارع جاردن سيتى 
	
	


قطـــــــــــــــــــــــــــع

	المشهد ( 26/ح/1)                                            نهار / خارجى

الشارع امام فيلا سامى

	ـ من عمق الشارع حيث تتقدم سيارة الليموزين التى يقودها يحيى وتركب نيفين و سامى00 تشق طريقها وسط المركبات حيث الشارع على النيل ويكون النيل على الجهه اليسرى 00 وتسير السيارة حسب حركة الشارع الشبه مزدحم حتى تصل السيارة بالقرب من فيلا 
	
	

	ـ نرى نيفين تشير الى السائق على باب الفيلا 
	
	

	ـ تتوقف السيارة وينزل سامى ونيفين وهما يتطلعان الى الفيلا ومبناها
	
	

	ـ وجهه نظرهما
	
	

	- الفيلا مكونة من طابقين او ثلاث وهى ذات مبنى قديم وعتيق ومترب وضارب فى القدم والنوافذ جميعها مغلقة ومتربة والاشجار العالية تطال الطوابق العليا 
	
	

	ـ سامى يستدير بعيناه حتى تقع على السور 
	
	

	ـ وجهه نظره متجر الفاكهه ويجلس الى جواره صاحبه الحاج مخلص فوق السبعين ويساعده ابنه شاب فى حوالى الثلاثين ويتقدم من سامى 
	
	

	ـ سامى ونيفين يتقدمان من باب الفيلا الخارجى 
	نيفين
	احنا ما معانش مفاتيح 

( مؤثر موسيقى )

	ـ بشير يصل الى سامى وهو يحمل المحشه الخاصة بتقطيع الموز 
	
	

	
	بشير
	نعم 00 حضرتك واقف هنا ليه ؟ وعايز ايه حضرتك 00 لو عايز فاكهه المحل هناك اهو 

	ـ بأقتضاب وهو يتطلع الى المحشه 
	سامى
	انا صاحب الفيلا دى 

	
	بشير
	واسم حضرتك ايه ؟ 

	
	سامى
	سامى 

	
	بشير
	بس انا اللى اعرفو ان الفيلا صاحبها ما اسموش سامى 

	ـ مخلص وهو يحاول ان يقوم بعد ان استشعر ان الحديث طال 
	مخلص
	فى ايه يا بشير يا بنى ؟

	ـ وهو يلتفت تجاه والده
	بشير
	الباشا ده بيقول انو صاحب الفيلا

	ـ مخلص وهو يتجه الى سامى حتى  يصل اليه 
	مخلص
	صاحب الفيلا 00 صاحب الفيلا مين 

	
	نيفين
	تانى 

	
	مخلص
	تانى 00 ومالو يا بنتى 00 دى فيلا ماهيش عربية ولا بسكلته 

	ـ تبتسم نيفين باقتضاب وكذلك سامى 
	سامى
	انا سامى قاسم رفعت 00 صاحب الفيلا دى 

	
	نيفين
	حضرتك تعرف واحد اسمه قاسم رفعت 

	
	مخلص
	طبعا قاسم بك 00 اعرفو طبعا 

	ـ الى والدها 
	نيفين
	الحمد لله 

	ـ الى ابنه 
	مخلص
	روح انت شوف المحل 00

	ـ ثم الى سامى ونيفين بشىء من الشك والحيرة وهو لا يستطيع ان يقول لسامى ارنى البطاقة مثلا او اثبت انك ابن قاسم بك لذلك يلجأ الى اخذهما الى باب الفيلا الخارجى ولا يستخرج مفتاحه وينتظر لحين يفتح سامى 
	
	اتفضلوا

	
	مخلص
	افتح الباب يا سعادة البيه 

( مؤثر موسيقى )

	- سامى فى حيرة واضطراب واحراج 
	سامى
	ما معايش مفتاح 

	ـ وهو يستدير حتى يضع ظهره على الباب يتصدره ويحميه 
	مخلص
	انا 00 انااسف 00 حضرتك بتقول

 انك صاحب الفيلا وابن قاسم بك 00 طلع المفتاح وافتح 

	ـ بصبر وحيرة وهو يضغط على اعصابه  الاتخونه
	سامى
	يعنى يا حاج مخلص معقول بابا ها يحتفظ بالمفاتيح طول اربعين سنة .. 

	تعلو نبرات صوت سامى 
	
	فى ايه يا حاج

	ـ مخلص بقلق ويشعر انه امام صاحب الفيلا فعلا 
	
	( مؤثر موسيقى )

	ـ مخلص يستخرج مفتاح من جيب جلبابه ويفتح الباب ثم يعيده بسرعه ويغلقه  مرة اخرى ويستدير الى سامى الذى يبدو انه لم يعد فى استطاعته الانتظار
	سامى
	فى ايه 00 قفلت تانى ليه 

	- مخلص وهو يتطلع بطرف عينه على عدد من البوابين القادمين 

نحوه لمؤازرته بعصيهم التى يشهرونها 

- سامى ونيفين يريان هذا الحشد وثمة غيظ وغضب وخوف وارتباك ولايعرفان كيف سيكون التصرف
	مخلص
	معلش يا ابنى 00 أي حاجة تثبت انك ابن قاسم بك 00 لان والدك مش معاك وانا لمؤاخده ما اعرفكش

( مؤثر موسيقى )

( موسيقى تترات النهاية ) 


قطــــــــــــــــــــــــــــــع

الى اللقاء فى الحلقة الثانية

                                                             ودارت الايام

تاليف : فتحى حسان محمد

